
867 hitz

Prekarietatearen aurpegiak 

GAZTEA ETA LAN MUNDUA. Kontratu mugatua, ordaindu gabeko ikastaldia, menpekotasuna... CPEren aurkako oldarra duda eta zailtasunez osatu eguneroko biziaren seinale da.


NORA ARBELBIDE - BAIONA 

Prekaritatea hitzak definizio anitz ditu. Demagun Larousse hiztegian, «prekario denaren egoera» adierazten du, hau da, «egonkorra edo segurua ez dena; behin behinekoa, hauskorra». CPEren aurkako protestetan behin eta berriz salatu egoera dela, preseski, egunerokoan nola bizi ote dute Ipar Euskal Herriko gazteek? 

Hasteko, lehen aldia da bake egoera batean, haurren bizi baldintzak gurasoenak baino txarragoak direla. 60 eta 65 urte artekoen bizi maila 30 eta 35 urtekoena baino hobea da. Baina hortik haste, prekaritateak aurpegi anitz ditu. Bakoitzak bere definizio propioak ditu. Barnealdeko gazte franko, konparazione, manifestaldietako aldarrikapenetatik urrun sentitzen dira. Lanaren balorea baserri mundutik eskuratua dutela askotan, lana gogorra izatea berenganatua dute. Eric garaztar gazteak, adibidez, ez ditu ulertzen manifestaldietara ateratzen diren gazteak: «Zergatik diote kanporatuak izanen direla? Behin baliosa zarela frogatua baduzu, nagusiak ez zaitu botako! Alferrak dira, hori dute arazoa! Lana ez da falta-eta». Zurgin enpresa batean aprendizgoan sartu eta bertan kontratatu dute Eric. 
Moda berriko kontratuekin, «ahul eta meneko» 

Beste batzuk, berriz, laster ulertu dute prekaritatearen zentzu hauskorra. Ikastaldi, behin betiko kontratu edo kontratu lagunduak dira gazte anitzek izenpetzen dituzten lehenak. CPE zentzu horretan, gazteek dituzten gaitasunen ezagutza eskasaren sinbolo bihurtu da haientzat. 

Lan bila ari den Amaia miarriztarrak badaki, hain segur, horrelako batetik pasa beharko dela, nahiz eta ez onargarria izan harentzat: «Flexiboa izateko aberatsa izan behar da. Ikastaldi zenbait ez dira ordainduak, besteak gutxieneko soldataren %25. Egiazko lanpostuak ez sortzeko aukera eskaintzen diete ikastaldiek enpresariei. Esperientzia izateko on direla argudiatuz. Nik uste, alta, sei urteko ikasketak Masterra eskuraturik bururatu eta, gai naizela frogatua dudala. Zenbat denboraz ibili beharko da frogatzen?». 

21 urte dituen Laurie Bagieuk, bere aldetik, lan bat aurkitua du Baionako Benetton saltegian. Lan kontratua mugagabea balitz bezala aurkeztu diote. Baina kontratua hurbilagotik begiratu eta CPEren arau berdinak jarraitzen diten Lehen Enplegurako Kontratua (CNE) zela ohartu da: «Kontratuaren barnean galdurik dagoen esaldi bakar batek du seinalatzen!». Hori jakin aitzin lasai bazegoen, nagusiarekin eztabaidatzeko ez bazen beldur, orain, «ez naiz gehiago ausartzen. Zozoa bihurtu naiz, nahi gabe! Ahula... Joan den egun batez, nagusiak makillatzea eskatu zidan. CNE bat nuela eta, ez naiz ausartu eskandalu baten sortzen. Makillatzea ukatu badut, nire janzkerari anitzez gehiago kasu egiten diot»

Orohar, halere, elkarrizketatu askok nabarmentzen dute haiek baino egoera txarrago batean daudenak badirela. Marie hauen artean da. Beharrik gurasoek Baionan daukaten pisua utzi diotela, bestela ez daki nola eginen zuen. Hezitzaile dela, bi urtez bi edo hiru hilabeteko kontratuak metatu ditu ordezkaritzari gisa, eta denak enpresa berdinean. Azkenean, haatik, lortu du kontratu egonkorra. Baina badaki beste batek hartua duela ordezkari lekua. Edozein gisaz, haste hastetik bereganatua zuen zaila izanen zela. Funtsean, askok daukate sentimendu hori: «Irakasleek, gurasoek, denek betidanik errepikatu digute zaila izanen zela guretzat». 

Pragmatikotasunez hartu behar. Mugerreko Iban horrela da. Langabezian dago, baina ez da prekario sentitzen. Aldi baterako lanekin borobiltzen ditu hilabeteak. Bidaiatzeko aukera ere izan duela, babes sistema mantentzeko beharraz konbentzitua da: «Gure sistema soziala ona da; ez da galdu behar». Badaki ere, ez duela amets eskuragaitzik: «Ez naiz auto eta etxe ederraren gibeletik ari. Gabetasunak dakarren frustraziorik ez dut sentitzen. Prekaritate ekonomiko batean banaiz ere, ez dut prekaritate sozialik bizi. Lagunak hor ditut». Izan duen hezkuntzari esker babestua sentitzen da: «Badakit nire burua defendatzen, badakit argumentatzen, ongi hitz egiten, idazten... Behar den bezala armatua naiz arazoei aurre egiteko. Hori anitz da. Eskas hori da askotan egiazko prekaritatearen oinarri». 

Julienek bere aldetik, prekaritatearen alde psikologikoa du ongi ezagutzen. Birgizarteratzeko Gutxiengo Errenta (RMI) dauka diru hilabete bakar. 374 euro. 29 urte ditu: «Prekaritatea presio psikologiko bat bezala bizi dut. Hasieran lana bilatzen hasten zara, indartsu, baina lanik ez dela heldu eta, zure burua dudan jartzen duzu... Eta ohartu gabean ordu arte zenituen proiektuak baztertzen dituzu, borondatea galtzen duzu, egunez egun bizitzen hasten zara». 

CPE eta CNEk Lan Kodeko babes arauak arriskuan jartzen dituzte 

N.A - BAIONA 

Prud'homme auzitegia, hau da, lan kontratuek Lan Kodea errespetatzen dutenez aztertzen duen auzitegia franko hurbiletik zaindua da azken aldi honetan. Nagusiz eta langileez osatu auzitegiak laster ez duela lanik izanen beldur da Jenorimo Prieto auzitegiko LABen ordezkaria. Alabaina, kezka ugari sortzen dituzte mota berriko kontratuek, CPE Lehen Lan Kontratuak, edota CNE Enplegu Berrietako Kontratuak. 

Hau, 2005eko agorrilean dekretu bidez sortu du gobernuak. 20 langile baino gutxiago dituzten enpresei zuzendua, CPEa bezala, hau ere noiz nahi hautsi dezake, bai langileak, bai nagusiak, eta ez dute justifikaziorik behar. 

Arrazoirik ez emateko eskubide horrek ditu Prud'hommak kezkatzen. Baionakoan, adibidez, epaileek aztertzekoak dituzten kasu gehienak kanporaketa ez justifikatuek dituzte osatzen. Askotan langileak huts handi bat egin duela dio nagusiak kanporaketa azaltzeko . Baina, gertatzen da, huts larri hori ez hala izatea auzitegiak frogatzen duenez. CPE eta CNE kontratuekin, berriz, horrelako errekurtsoak ezinezkoak bihurtuko dira. 
Lan kodea, muinetik hustua 

Orohar, kontratu berri horiek «Lan kodearen printzipioetatik at sortu dituzte», Prietoren iritziz. «Lan Kodea bere substentzia juridikotik husten dute; bakarrik alde administratiboa dute atxiki». Adibidez, Lan Kodeak diskriminazioa ez du onartzen: «baina CPEarekin kontratu bat adinaren arabera antolatzea onartzen da». 

Gainera, nahiz eta sozialistek Estatuaren Kontseilua eta Konstituzioaren Kontseiluan helegite bat pausatu duten CPEa deusezteko, ez du esperantza handirik Prietok. Ageriko. Ontsalaz, ostegunean jakitera emanen dute zer dioten CPEz Konstituzioaren kontseiluak. 
